
作者：權德輿　唐

本作品收錄於《全唐文/卷0508》

維云云。敢昭告於考贈太子太保貞孝公妣贈絳郡太夫人隴西李氏，追惟齔歲，奄失嚴訓。

迨至立年，再鍾荼蓼，零丁孤藐，苟未滅身。自幼逢聖明，獲備將相，祗循教義，摧割

肝心。伏以潤州壤樹，久已安宅，但地遠江介，心焉匪寧。遷神反祔，永懷怵惕，伊水

之陽，喬木斯在。伏以二尊棄代，年紀浸遠，四承追命，再受封疆，禮官易名，考功奏

議。今因祖載，備舉徽章，王考府君恩加贈典，申下養之義，遂罔極之誠。孤蒙無似，

觸緒崩裂，受命守土，有闕躬親。謹遣男璩，以柔毛剛鬛，嘉薦醴齊，將事祗薦。伏惟

尊靈降鑒，永寧厚載。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

